
Sanaqateqarluni illuliornermut aningaasaliissutit

Asasara Juliane

Aallarniutigalugu  sanaqateqarluni  illuliornermut  aningaasaliissutit  pillugit 
apeqquteqarninnut  qutsavigerusuppakkit.  Siullermik  apeqqutit  issuarneqartassaaq, 
tamatumalu kingorna akissutiga allanneqartassaaq.

1.  2012-imi  sanaqateqarluni  illuliornermut  aningaasaliisoqassava?  Taamaassappat 
qanoq annertutigisunik?
AKISSUT: Naamik. 2012-imut Aningaasanut Inatsimmi tulleriiaarinermi sanaqateqarluni 
illuliornissamut aningaasaliissutissanik ilanngussisoqanngilaq.

2.  2010-miit  maannamut  sanaqateqarluni  illuliornermut  soqutiginninnerup 
annertussusaa qanoq nalilerneqarsinnaava?
AKISSUT:  Namminersorlutik  Oqartussat  saaffiginnissutinik  ikittuinnarnik  tigusaqarput, 
tulleriiaarinermi  suliassaqarfimmut  tassunga  aningaasaliissutinik 
ilanngussisoqarsimanngimmat.

3.  2012-imi  aningaasanut  inatsisissap  suliarineqarnerani  paasinarsivoq  nunaqarfiit 
avinngarusimasullu  sanaartornermut  tunngasunik  najoqqutassiuunneqarnerat 
utaqqineqarsimagaluartoq  taamaatinneqarsimasoq,  Nunap  Immikkoortuini 
Inuussutissarsiornikkut  Pilersaarummut  ilanngunneqarluni  suliarineqalersimammat, 
taamatuttaarlu  nuna  tamakkerlugu  sanaartornikkut  periusissaq  tamakkiisuussasoq 
siunnerfigineqarmat.  Nunaqarfiit  avinngarusimasullu  tassani  qanoq  suleriuseqarluni 
ilanngunneqassappat?
AKISSUT:  Tamanna  pillugu  paasiniaanissaq  aammalu  siunissami  suliniutissanut 
siunnersuusiornissaq  suleqatigiissitap  suliassaanut  ilaavoq.  Naggasiutigalugu 
ilisimatitsissutigisinnaavara, Illorput 2100-imut nutaamut, sanaqateqarluni illuliortussanut 
pisariunnginerusumut ineriartortitsinissaq sulissutigineqarmat.

